
Dövlət başçımızın istənilən 

çıxış, nitq və ya müsahibəsinin 
dostumuz və bədxahımız olan 
ölkələrin hamısında daim maraqla 
izlənildiyini nəzərə alsaq, Tərtərdə 
səsləndirilən fikirlərin xaricdə 
də böyük əks-səda doğuracağı 
şəksizdir. Belə ki, cənab Prezident 
xatırlatdı ki, mənfur qonşularımız 
uzun illər ərzində Tərtərin suyunu 
kəsiblər. O suyu ki, Azərbaycan 
Respublikası onun yığılması ilə 
bağlı vaxtilə, 1970-ci illərdə böyük 
işlər görüb: “Sərsəng su anbarının 
inşası Azərbaycan Respublikası 
tərəfindən, respublika büdcəsi 
tərəfindən həyata keçirilib. İndi isə 
mənfur qonşular bizim suyumuzu 
kəsiblər. Bu, ekoloji terrordur”.

Sirr deyil ki, Ermənistan terror 
dövlətidir və bunu bu dövlət 
dəfələrlə göstərib, hətta öz 
rəhbərlərinə qarşı terror törədiblər. 
İyirmi il bundan əvvəl Ermənistan 
rəhbərliyinin bir çox üzvü bu 
ölkənin parlamentində qətlə yeti-
rildi və o cinayətin üstü açılmayıb. 
Halbuki hər kəs bilir ki, o cinayətin 
sifarişçiləri kimdir. Ancaq onu 

ört-basdır edirlər. Çünki onların 
terrorçu mahiyyəti bu gün də 
yaşayır. Kiminsə suyunu kəsmək 
cinayətdir. 

Prezidentin fikrincə, planetdə 
davam edən quraqlıqlar və qlobal 
istiləşmə dövründə kiminsə suyu-
nu kəsmək faşizmin təzahürüdür. 
Təsadüfi deyil ki, Ermənistanda 
faşistlərə abidələr ucaldılır. 
Dövlət başçımız xatırlatdı ki, 
Azərbaycanda quruculuq, abad-
lıq işləri aparılır, hər bir şəhərdə 
sosial obyektlər, belə gözəl 
olimpiya mərkəzləri, xəstəxanalar, 
məktəblər tikilir, yollar çəkilir, 
qazlaşdırma aparılır: “Kasıb 
Ermənistanda isə ondan-bundan 
dilənə-dilənə, güc-bəla ilə yaşa-
yırlar, amma faşistlərə 6 metrlik 
abidə ucaldırlar. O adam ki, onun 
Hitlerlə əməkdaşlığı sənədlərlə 
təsdiq edilib. O adam ki, müharibə 
zamanı demişdir:  “Almaniya 

uğrunda ölən, Ermənistan uğ-
runda da ölür”. O adam ki, 
Sovet İttifaqının müvafiq orqanları 
tərəfindən həbs olunub, ona 25 
il hökm oxunub, həbsxanada da 
ölüb və reabilitasiya olunmayıb. O 
adama 6 metrlik abidə ucaldılır və 
bugünkü Ermənistan rəhbərliyi bu 
adamı qəhrəman kimi təqdim edir. 
Bu, nəyi göstərir?! Onu göstərir ki, 
Ermənistanda hakimiyyət dəyişə 
bilər, amma bu ölkənin terrorçu və 
faşist mahiyyəti dəyişməz olaraq 
qalır və bunu hər kəs bilməlidir. 
Bütün dünya bilməlidir”.

Yeri gəlmişkən, bu gün dünya 
siyasətçiləri çox mətləblərdən 
xəbərdardırlar. Hamı Ermənistanın 
da, Azərbaycanın da kimliyini, 
hansı siyasəti yeritdiyini çox yaxşı 
bilir. Məhz, həmin məlumatlılığa 
görə də bu yaxınlarda qondarma 
“Dağlıq Qarabağ respublikası”nda 
keçirilmiş qondarma prezident 
seçkilərini heç bir dövlət və ya 
beynəlxalq təşkilat tanımadı: 
“Qondarma, saxta prezident, 
guya ki, seçilib. Bu gün Dağ-
lıq Qarabağda hakimiyyəti 

zəbt etmiş xunta rejimidir və 
əvvəlki rejimin tör-töküntüləridir. 
Ermənistanın əvvəlki rejiminin bəd 
əməlləri haqqında bütün faktları 
Ermənistanın indiki rəhbərliyi açıb-
dır, ictimaiyyətə təqdim edibdir. 
Onların generalları oğru, onların 
“qəhrəmanları” cinayətkar, onların 
rəhbərləri rüşvətxordur. Keçmiş 
rejimin nə qədər nümayəndələri 
həbs olunub, nə qədər axtarı-
şa verilib. Bu, nə deməkdir?! O 
deməkdir ki, 2018-ci ilə qədər 20 il 
ərzində Ermənistana cinayətkarlar 
rəhbərlik ediblər. Onlardan biri indi 
həbsxanadadır, o birisi isə hələ 
ki, azadlıqda. Halbuki onun da 
ölkədən çıxışına qadağa qoyulub”. 

Dövlət başçımız dünya 
ictimaiyyətinin diqqətini daha 
bir mühüm məqama yönəldərək 
xatırlatdı ki, tarixən min illər 
boyu azərbaycanlı türklərin 
yaşadığı indiki Ermənistan 

dövlətinin ərazisində nəinki 
azərbaycanlıların, heç bir başqa 
millətin nümayəndəsi yoxdur. Bu 
gün dünyanın əksər ölkələrində 
müxtəlif xalqlar yaşayır. Xatırla-
daq ki, bu baxımdan, Azərbaycan 
bir örnəkdir. Bunu bütün dünya 
etiraf edir ki, Azərbaycanda hökm 
sürən millətlərarası münasibətlər, 
dinlərarası dialoq dünya üçün 
nümunədir: “Ermənistanda isə 
əhalinin 99,9 faizi ermənidir. Bu 
cinayətkar kriminal rejim bütün 
digər millətlərdən olan insanla-

rı müxtəlif yollarla qovub. İndi 
Dağlıq Qarabağda da xunta rejimi 
hökm sürür. Əlbəttə, xunta rejimi 
tərəfindən keçirilmiş saxta seçkilər 
bir şoudur, bir təlxəklər tamaşa-
sıdır. Bütün aparıcı ölkələr bu 
dırnaqarası “seçkiləri” qınayıb və 
tanımayıb”. 

Xatırladaq ki, ATƏT-in Minsk 
qrupunun həmsədrləri – Amerika, 
Fransa, Rusiya bəyan ediblər ki, 
seçkiləri tanımırlar. Avropa İttifaqı 
bəyan edib ki, seçkiləri tanımır. Av-
ropa Parlamenti, həmçinin İslam 

Əməkdaşlıq Təşkilatı, Qoşulmama 
Hərəkatı, digər təşkilatlar – bü-
tün aparıcı beynəlxalq təşkilatlar 
bu seçkiləri qınadı, təkcə Avro-
pa Şurasından başqa: “Avropa 
Şurası susdu. O da nəyə görə? 
Bəllidir. Çünki Avropa Şurası 
Parlament Assambleyasının əsas 
hədəflərindən biri Azərbaycanı 
ləkələmək, ölkəmizi gözdən sal-
maq, ölkəmiz haqqında uydurma-
lar yaymaq, saxta məruzələr qəbul 
etdirmək, Azərbaycanda “beşinci 
kolonu”, satqınları və münaqişə 

ilə bağlı Ermənistan tərəfini 
dəstəkləməkdir”. 

Prezident qətiyyətlə söyləyir 
ki, beynəlxalq təşkilatların və bir 
çox ölkələrin mövqeyi, əlbəttə ki, 
bizim mövqeyimizi gücləndirir: 
“Siyasi və hüquqi baxımdan 
bizim mövqeyimiz mükəmməldir, 
Ermənistanın mövqeyi qüsurludur. 
Biz iqtisadi sahədə, hərbi sahədə 
Ermənistandan qat-qat güclüyük 
və bunu göstərmişik, o cümlədən, 
döyüş meydanında. Onlar bizə 
hücum etdi, biz cavab verib onları 

yerinə oturtduq. Ağdərə, Füzuli, 
Cəbrayıl rayonlarının bir hissəsini 
azad etdik. Onlar nə etdilər? 
Bizim kəndlərimizi bombaladılar, 
bax, burada, Tərtərdə. Mən Aprel 
döyüşlərindən sonra gəlib o bom-
baları, o mərmiləri görmüşdüm, 
evlərə getmişdim. Tərtər şəhərini, 
Tərtərin, Ağdamın kəndlərini 
bombalayıblar. Bu, faşizm de-
yil, nədir? Dinc əhaliyə qarşı 
müharibə aparıla bilməz. Onların 
bizim ordumuza gücü çatmayıb, 
öz mövqelərini qoyub qaçmışdılar 

və nə etdilər? Dinc əhaliyə qarşı 
güc tətbiq etdilər. Hesab edirdilər 
ki, bu, tərtərlilərə, ağdamlılara təsir 
edəcək. Bir nəfər də tərpənmədi 
yerindən, bir nəfər də!”

Müasir dünyanın əsas reallıqla-
rından biri də odur ki, Azərbaycan 
xalqı böyük xalqdır. Bunu ermənilər 
2016-cı ilin aprelinə qədər dərk 
edə bilmirdilər. Ermənilər təkcə 
Azərbaycan Ordusunun gü-
cünü görmədilər, onlar mülki 
vətəndaşların dəyanət və cəsarətini 
də yaxşı gördülər. Bu məqamı 
dövlət başçımız daha yaxşı xatır-
ladır: “Mən Aprel döyüşlərindən 
sonra burada olarkən bir daha 
tərtərlilərin mərdliyini gördüm. Gör-
düm ki, onlar öz torpağından heç 
bir yerə gedən deyillər. Gördüm ki, 
bütün təhlükələrə baxmayaraq, öz 
torpağında möhkəm dayanıblar”. 
Aprel döyüşləri mənfur qonşumu-
za dərs olmalı idi. Ondan sonra 

 2018-ci ildə Naxçıvan əməliyyatı. 
Orada da minlərlə hektar tor-
paq bizim nəzarətimizə keçdi. 
İşğal olunmuş torpaqları azad 
etdik. Azərbaycan Ordusu gücü-
nü göstərdi. Bizim gücümüzün 
mənbəyi Azərbaycan xalqıdır.

Bu gün dünya siyasətçilərinin 
görüb qınadıqları mühüm faktlar-
dan biri də ermənilərin bütün qon-
şularına əsasız ərazi iddiaları irəli 
sürməsidir. Demək olar ki, onların 
bütün qonşulara – Azərbaycan ilə 
Türkiyəyə qarşı açıq şəkildə, digər 
qonşu ölkəyə gizli şəkildə ərazi 
iddiaları var. Baxmayaraq ki, onlar 
bizim tarixi torpağımızda yaşa-
yırlar. Bu tarixi hər kəs bilməlidir, 
xüsusilə gənclər bilməlidir, olduğu 
kimi bilməlidir. İndiki Ermənistan 
Respublikasının ərazisi qədim 
Azərbaycan torpağıdır. Bu, faktdır, 
tarixi faktdır. Heç uzağa getmək 
lazım deyil. XX əsrin əvvəllərində 
çar Rusiyası tərəfindən dərc edil-
miş xəritələrə baxmaq kifayətdir. 

Dövlət başçımızın fikrincə, 
münaqişəyə gəldikdə, bunun 
həllinin bir yolu var, o da ölkəmizin 
ərazi bütövlüyünün bərpasıdır: “ 
Başqa yol yoxdur. Azərbaycan öz 
ərazi bütövlüyünü bərpa edəcək. 
Mən bu yaxınlarda demişəm, biz 
güc toplayırıq, daha da güclü ol-
malıyıq və olacağıq. Eyni zaman-
da, geosiyasi vəziyyət elə olma-
lıdır ki, bizim bütün addımlarımız 
uğurla nəticələnsin. Mən demişəm 
ki, Qarabağ Azərbaycandır 
və bir daha bunu təkrarlamaq 
istəyirəm: Qarabağ və onun tərkib 
hissəsi olan Dağlıq Qarabağ 
Azərbaycandır və nida işarəsi. 
Bütün Azərbaycan ictimaiyyəti, 
xalqımız bu mövqeyi dəstəkləyir”. 

Sonda xatırladaq ki, 
Azərbaycan Respublikası  Xarici 
İşlər Nazirliyinin bu məsələ 

ilə bağlı iyunun 10-da yaydı-
ğı bəyanatında qeyd edilir ki, 
Ermənistan Xarici İşlər Nazir-
liyi ənənəvi əsassız iddialarını 
səsləndirməklə, beynəlxalq 
birliyi yanıltmaq və diqqəti öz 
irqçi siyasətindən və nifrət 
zəminində törətdiyi cinayətlərdən– 
Azərbaycanın Dağlıq Qarabağ 
bölgəsi və ətraf yeddi rayonunun 
qeyri-qanuni hərbi işğalından 
və təcavüz zamanı yüz minlərlə 
azərbaycanlının insan hüquqla-
rının və əsas azadlıqlarının ciddi 
şəkildə pozulması faktından yayın-
dırmaq məqsədi güdür.

Bəyanatda qeyd edilir ki, 
münaqişənin davam etməsinin 
və bunun nəticəsində bölgədə 
gərginliyin ara-sıra artması-
nın başlıca səbəbi Azərbaycan 
ərazilərinin qanunsuz işğalı 
və Ermənistanın bu vəziyyəti 
möhkəmləndirmək cəhdləridir: 
“İlk növbədə Ermənistanın 
təcavüzünün nəticələri aradan 
qaldırıldıqdan sonra, yəni BMT 
Təhlükəsizlik Şurasının müvafiq 
qətnamələrinin tələbinə uyğun ola-
raq Ermənistan silahlı qüvvələrinin 
dərhal, tam və qeyd-şərtsiz 
Azərbaycan ərazilərindən çıxarıl-
ması, Azərbaycanın beynəlxalq 
səviyyədə tanınmış sərhədləri 
çərçivəsində ərazi bütövlüyünün 
bərpa olunması və yüz minlərlə 
azərbaycanlı məcburi köçkünlərin 
insan hüquqları və əsas azadlıqla-
rının, o cümlədən onların evlərinə 
və mülklərinə geri qayıtmaq 
hüququnun təxirə salınmadan 
təmin edilməsindən sonra sülh, 
təhlükəsizlik və sabitliyə nail 
olmaq mümkündür”.

Hazırladı:  
İttifaq MİRZƏBƏYLİ,  

“Xalq qəzeti”

Cənub Qaz Dəhlizinin əsas seqmenti olan Trans-Anadolu 
boru kəməri (TANAP) Türkiyənin Ardahan vilayətinin Posof 
qəsəbəsindən başlayaraq qardaş ölkənin ərazisi boyunca 20 

şəhərdən, 67 qəsəbə və 600 kənddən keçən və Ədirnənin İpsa-
la qəsəbəsində Avropaya çatan 1850 kilometrlik boru kəməridir. 
Azərbaycan qazını Türkiyəyə və Avropaya çatdıran TANAP 
Türkiyə–Gürcüstan sərhədində Cənubi Qafqaz Boru Kəmərinə, 
Türkiyə–Yunanıstan sərhədində isə TAP qaz boru kəmərinə 
birləşib. TANAP-ın Gürcüstan–Türkiyə sərhədi–Əskişəhər 
hissəsinin uzunluğu 1350 kilometr, Əskişəhər–Türkiyə–Yunanıstan 
sərhədi boyunca uzanan hissəsi isə 480 kilometrdir.

Mövcud ötürücülük gücü 16 
milyard kubmetr olan  TANAP-ın 
nəqletmə imkanlarını əlavə 
sərmayə qoyaraq 31 milyard 
kubmetrə çatdırmaq mümkündür. 
TANAP-la nəql edilən qazın 6 mil-
yard kubmetri Türkiyədə istifadə 
olunacaq, 10 milyard kubmetri isə 
Avropaya ötürüləcək.

Türkiyə, Yaxın Şərq və Av-
ropanın ən uzun və diametrinə 
görə ən enli boru kəməri olan 
TANAP Türkiyənin Şərq-Qərb 
enerji dəhlizi olmaq hədəfinə çat-
maq üçün ehtiyacı olan təbii qaz 
nəqletmə infrastrukturunun onurğa 
sütununu formalaşdırır.

Bu layihə Azərbaycanla Avropa 
İttifaqının mövcud iqtisadi və 
siyasi əməkdaşlığının daha da 
inkişaf etməsi üçün geniş imkanlar 
yaratmaqla bərabər, Azərbaycanı 
Türkiyənin ikinci böyük qaz 
tədarükçüsü və Avropa üçün yeni 
bir qaz təchizatçısı vəziyyətinə 
gətirib. Məhz TANAP sayəsində 
qarşıdakı illərdə Türkiyə və Avropa 
İttifaqı əvvəllər hasil edilməyən 
potensial mənbələrdən də qaz 
tədarük etmək fürsəti əldə edə 
bilərlər.

TANAP layihəsi  yaratdığı yeni 
iş imkanları ilə ümumi iqtisa-
diyyata önəmli faydalar verib. 
Tikinti işləri zamanı qaz boru 
xəttinin keçdiyi 20 vilayətdə 
ümumilikdə 13 min insana 
qısamüddətli və uzunmüddətli 
iş yeri yaradılıb. “SOCAR 
Turkey”in iştirak etdiyi bütün 
layihələrdə olduğu kimi, TANAP 

şirkətində də həm rəhbərlikdə, 
həm də digər sahələrdə xidmət 
edən mütəxəssislər arasında 
Azərbaycandan xeyli sayda 
işçi var. Layihənin icrasında 
fəaliyyət göstərən azərbaycanlı 
mütəxəssislər mühəndislik, sa-
tınalma və inşaat işlərində əldə 
etdikləri yüksək bilik və təcrübə 
sayəsində bundan sonra da plan-
laşdırılacaq nəhəng layihələrdə 
təmsil olunmaq imkanına 
malikdirlər. Bu mənada layihələrdə 
iştirak edən mütəxəssislərimizin 
təcrübəsinə hər zaman yüksək 
dəyər verilir. 

TANAP Azərbaycan və 
Türkiyə üçün iqtisadi və stra-
teji əhəmiyyətə malik layihədir. 
Boru kəmərinin tikintisi zamanı 
yeni iş yeri imkanları ilə bərabər, 
kiçik və böyükölçülü istehsal 
müəssisələrinin inşası üçün 
əlverişli imkan yaranıb. Xəttin 
keçdiyi ərazilərin sosial-iqtisa-
di inkişafında özünəməxsus 
dirçəlmə müşahidə olunub. 
Layihə çərçivəsində çox sayda 
Azərbaycan və Türkiyə şirkət 
və müəssisələri inşaat, tədarük 
və xidmət sahələrində fəaliyyət 
göstərib. Bu şirkət və müəssisələr 
götürdükləri öhdəlikləri uğurla 
başa çatdırma sertifkatları ilə digər 
nəhəng iqtisadi layihələrdə iştirak 
şansı qazanıb. 

Xatırladaq ki, layihə 
hazırlanarkən, “Şahdəniz-2” 
yatağından və Xəzərin digər 
sahələrindən hasil edilən təbii 
qazın Türkiyə ilə Avropaya nəqli 

nəzərdə tutulub. TANAP layihəsi 
ilə bağlı Azərbaycanla Türkiyə 
arasında anlaşma memorandumu 
2011-ci il dekabrın 24-də, Trans-
Anadolu təbii qaz boru kəməri 
sisteminə dair saziş 2012-ci il 
iyunun 26-da İstanbulda imza-
lanıb və hər iki ölkənin müvafiq 
qanunverici orqanları tərəfindən 
təsdiqlənib. Layihə üzrə yekun 
investisiya qərarı isə 2013-cü 
il dekabrın 17-də qəbul edilib. 
2015-ci ildə Azərbaycanın və 
Türkiyənin Prezidentlərinin iştirakı 
ilə Qarsda keçirilən təməlqoyma 
mərasimindən sonra boru 
kəmərinin inşasına başlanılıb.

Layihə təbii qazın “Şahdəniz”, 
eyni zamanda, Azərbaycanın digər 
yataqlarından Avropa bazarla-
rına nəql edilməsi potensialına 
görə mühüm siyasi və iqtisadi 
əhəmiyyət daşıyır. Boru kəmərinin 
quru hissəsinin diametri 56 və 48 
düym, Mərmərə dənizi boyunca 
isə 36 düym təşkil edir. Kəmərin 
dəniz səviyyəsindən maksimal 
hündürlüyü 2700 metr yüksəklikdə 
yerləşir. TANAP-dan Türkiyə qaz-
paylama sisteminə iki qol ayrılıb 
və onun maksimum illik ötürücülük 
qabiliyyəti 31 milyard kubmetrdir. 

“Enerjinin İpək yolu” adlandırı-
lan TANAP regionun və Avropanın 
enerji təhlükəsizliyi üçün mühüm 

rol oynayır. Boru kəmərinin birinci 
fazası 2018-ci il iyunun 12-də 
Türkiyənin Əskişəhər şəhərində 
istifadəyə verilib. Türkiyəyə ilk 
qaz həcmlərinin nəqli planlaşdı-
rıldığı kimi həmin il iyunun 30-da 
başlayıb. 

Layihə planlaşdırılan təqvimə 
uyğun olaraq tam vaxtında və 
proqnozlaşdırılan ilkin sərmayənin 
45 faizinə qənaət olunaraq başa 
çatdırılıb. Bu baxımdan da TANAP 
layihəsi fərqlənir. 

Layihənin maliyyələşdirilməsi 
Beynəlxalq Yenidənqurma və 
İnkişaf Bankı, Avropa İnvestisiya 
Bankı, Asiya İnfrastruktur İnves-
tisiya Bankı, eləcə də Avropa 
Yenidənqurma və İnkişaf Bankı 
kimi beynəlxalq maliyyə qurum-
larından kredit almaqla həyata 
keçirilib. Bundan başqa, TANAP 
Avropa İttifaqının “Ortak məqsədli 
layihələr”i (PCI) çərçivəsində 10,2 
milyon avro qrant qazanıb. 

TANAP çərçivəsində 
bugünədək 1000-dək sosial 
və ətraf mühit layihəsi həyata 
keçirilib, xətt boyunca fiber-optik 
kabellər çəkilməsi üzrə işlər artıq 
yekunlaşıb, kəmərin keyfiyyət, 
ətraf mühitin mühafizəsi, əməyin 
sağlamlığı və təhlükəsizliyi 
sahəsində beynəlxalq miqyas-
da nümunəvi göstəricilərə nail 

olunub. Belə ki, sosial dəstək və 
sosial məsuliyyət sahəsində dün-
yadakı ən nüfuzlu təşkilatlardan 
biri olan “Communitas” TANAP-ı 
marşrut üzrə sosial və ətraf mühit 
investisiya proqramlarına görə, 
“Sosial xidmətlər və korporativ 
sosial məsuliyyət üzrə liderlik” 
mükafatına layiq görüb. 

TANAP boru kəməri marşrutu 
boyunca investisiya və inkişaf 
layihələrini dəstəkləyən sosial 
və ətraf mühit üzrə investisiya 
proqramları (SEIP) ilə mərkəzi 
ofisi Böyük Britaniyada yerləşən 
“The International CSR Excellen-
ce Awards” təşkilatı tərəfindən 
“Davamlılıq” kateqoriyasında mü-
kafatlandırılıb. Həmçinin TANAP 
 ABŞ-da təsis edilən Beynəlxalq 
Biznes Mükafatı (The Stevie 
Awards) üzrə “Avropada ilin korpo-
rativ sosial məsuliyyət proqramı” 
nominasiyasında qalib seçilib.

TANAP “Davamlılıq” kate-
qoriyasında “2019-cu il yaşıl 
dünya” mükafatını da qazanıb. 
Layihə ətraf mühitin qorun-
ması və davamlılıq sahəsində 
ən müvəffəqiyyətli layihələri 
qiymətləndirən və mərkəzi ofisi 
Böyük Britaniyada olan “The 
Green Organisation” tərəfindən 
bu beynəlxalq mükafata layiq 
 görülüb.

Azərbaycan və Türkiyənin 
uzunmüddətli strateji ener-
ji əməkdaşlığının ən mühüm 
bəhrələrindən olan TANAP 
layihəsi artıq tamamlanıb. Cənub 
Qaz Dəhlizinin son seqmenti 
olan TAP boru kəməri layihəsi 
də tamamlandıqdan sonra 
Azərbaycanın “Şahdəniz-2” 
layihəsi çərçivəsində çıxarılan 
təbii qaz TANAP və TAP kəmərləri 
vasitəsilə Avropaya nəql ediləcək, 
ölkəmizin gəlirlərini artıraraq 
Avropanın enerji təhlükəsizliyinə 
mühüm töhfə verəcək. TANAP 
tarixə, eyni zamanda, Türkiyə, 
Yaxın Şərq və Avropanın ən 
uzun və ən geniş diametrli təbii 
qaz kəməri kimi düşüb. Beləliklə, 
Azərbaycan bu gün bütün dünya-
ya bir daha göstərir ki, biz nəinki 
ölkə daxilində, həm də xarici 
ölkələrdə mürəkkəb transmilli 
layihələri vaxtında və yüksək 
səmərə ilə yerinə yetirməyə 
qadirik.

Yuxarıda qeyd etdik ki,  2018-ci 
il iyunun 12-də Əskişəhərdə 
istifadəyə verilən TANAP qaz 
kəməri ilə Türkiyəyə ilk qaz 
həcmlərinin nəqli planlaşdırıldığı 
kimi, həmin il iyunun 30-da baş-
layıb. TANAP boru kəməri ötən il 
iyulun 1-dən etibarən Azərbaycan 
təbii qazının Avropaya nəql 

edilməsi üçün hazır vəziyyətə 
gətirilib. 

Sonda xatırladaq ki, bu il 
iyun ayının sonunda TANAP-la 
Türkiyəyə göndərilən Azərbaycan 
təbii qazının həcmi 6 milyard 
kubmetrə çatacaq. Bu barədə 
TANAP şirkətinin baş direktoru 
Saltuk Düzyol deyib. O bildirib ki, 
2018-ci il iyunun 30-dan  TANAP-la 
Türkiyəyə kommersiya qazının 
nəqlinə başlanılıb və birinci il 
2 milyard kubmetr qaz tədarük 
edilib. Ticari əməliyyatların ikinci 
ili cari il iyunun 30-da bitəcək və 
həmin tarixə TANAP-la nəql edilən 
Azərbaycan qazının həcmi 6 mil-
yard kubmetrə çatacaq. Sonrakı 
dövrdə isə boru kəməri ilə ildə 6 
milyard kubmetr qaz nəql oluna-
caq. Azərbaycan təbii qazını Av-
ropaya nəql edəcək və TANAP-a 
birləşdirilən TAP kəmərinə sınaq 
məqəsdilə 21,4 milyon kubmetr 
qaz vurulub.

Yeri gəlmişkən, yanvar-aprel 
aylarında TANAP boru kəməri ilə 
Türkiyəyə 1,3 milyard kubmetr 
təbii qaz nəql edilib. İstismara 
veriləndən bu il mayın 1-dək isə 
TANAP-la Türkiyəyə 5,1 milyard 
kubmetrdən çox qaz nəql edilib.

Vaqif BAYRAMOV, 
“Xalq qəzeti”

Bu gün beynəlxalq təşkilatların Ermənistan –
Azərbaycan, Dağlıq Qarabağ münaqişəsi ilə bağlı 
sərgilədiyi mövqe həqiqəti, ədaləti əks etdirir.  Bizim 
səylərimiz nəticəsində bütün aparıcı beynəlxalq 
təşkilatlar münaqişənin ölkəmizin ərazi bütövlü-
yü çərçivəsində həll olunması ilə əlaqədar müvafiq 
bəyanatlar vermişlər. Bizim bir çox ölkələrlə ikitərəfli 
formatda imzaladığımız strateji tərəfdaşlıq haqqında 
bəyannamələrdə ölkəmizin ərazi bütövlüyü dəstəklənir 
və münaqişənin məhz bu prinsiplər əsasında həll olun-
ması təsbit edilir.

İlham ƏLİYEV 
Azərbaycan Respublikasının Prezidenti

Dağlıq Qarabağ: Azərbaycanın mövqeyi 
siyasi və hüquqi baxımdan mükəmməldir

Azərbaycan Respublikasının Prezidenti İlham Əliyevin bir neçə 
gün əvvəl Tərtər Olimpiya İdman Kompleksinin açılışındakı 
çıxışı bölgələrimizdə idmanın inkişafına göstərilən qayğının 

xatırladılması, yeni iş yerlərinin yaradılmasının diqqət mərkəzində 
saxlanılması, regionların sosial-iqtisadi inkişafının təmin edilməsı 
və digər bəzi məsələlərinin qabardılması ilə yadda qaldı. Cənab 
Prezidentin çıxışının əvvəlində söylədiyi “Mən tam əminliklə 
deyə bilərəm ki, Azərbaycan tarixdə heç vaxt indiki qədər güclü, 
indiki qədər müstəqil və azad olmamışdır” – fikri isə milyonlarla 
soydaşımız tərəfindən böyük məmnunluqla qarşılandı.

Enerji layihələrimiz bölgəmizə sabitlik gətirir. Bu 
layihələrdə iştirak edən bütün ölkələr, bütün şirkətlər 
fayda görür, xalqlar fayda görür. TANAP kimi nəhəng 
layihənin həyata keçirilməsi Türkiyə–Azərbaycan 
liderlərinin birgə güclü siyasi iradəsi nəticəsində 
 mümkün olmuşdur.

İlham ƏLİYEV 
Azərbaycan Respublikasının Prezidenti

TANAP Azərbaycan qazının Avropaya nəqli üçün 
mühüm siyasi və iqtisadi əhəmiyyətə malikdir


